
Útdráttur 

Í þessari ritgerð er svítan Années de Pèlerinage, Troisième année eftir Franz Liszt tekin til 

umfjöllunar og verður leitast við að sjá hvernig hún endurspeglar líf og aðstæður 

tónskáldsins síðustu æviár þess. Sem píanisti hef ég spilað og kynnt mér mörg af hans 

þekktustu verkum og þóttist þekkja til tónsmíða hans nokkuð vel. Þegar ég kynntist 

svítunni þá kom hún mér samt algerlega í opna skjöldu. Svítan er sérstaklega 

framúrstefnuleg miðað við tónverk þess tíma og af allt öðrum heimi en hans þekktustu verk 

sem eru flest samin á hans yngri árum. Hún er mjög gott dæmi um verk sem gengur gegn 

viðteknum hefðum, líkt og flest verk tónskáldsins frá hans síðari árum.    

 Í ritgerðinni verður gerð grein fyrir þessum verkum og hvað það er sem gerir þau 

svona framúrstefnuleg. Einkenni þeirra eru af mörgum toga, meðal annars trúarlegum, 

andlegum, tóntegundalegum og hljómfræðilegum. Það er athyglisvert, við skoðun þessara 

verka, hversu óhræddur Liszt er við blöndun stíltegunda, oft inniheldur verk í mörgum 

köflum öll þau einkenni sem talin eru upp hér að framan. Svítan, Années de Pèlerinage, 

Troisième année, er í sjö köflum sem allir sýna, á einn eða annan hátt, þessa tónsmíðastíla 

og hentar því sérstaklega vel sem sýnishorn í lok ritgerðarinnar.  

Inngangur 

Franz Liszt fæddist í Ungverjalandi árið 1811 og dó í Þýskalandi árið 1886. Hann er í dag 

fyrst og fremst þekktur af tónlistarmönnum um allan heim fyrir mikla færni á sviði tónsmíða 

fyrir píanó sem og fyrir færni sína sem píanisti.  Hann var frumkvöðull í þeirri list að halda 

tónleika og var ungur að árum orðinn goðsögn um alla Evrópu. Fyrirmynd hans var Nicolo 

Paganini og Liszt ákvað mjög ungur að hann skyldi leika jafn vel á píanóið og Paganini lék á 

fiðluna. Á árunum 1839-47 spilaði Liszt í yfir 20 borgum víða um Evrópu. Hvar sem hann 

spilaði létu viðbrögðin ekki á sér standa. Honum var tekið sem rokkstjörnu og hafa margir líkt 

þessari svokölluðu Lisztomaniu við Bítlaæðið. Konur grétu, karlmenn héldu að um 

sjónhverfingu og galdra væri að ræða og fólk talaði jafnvel um satanísk öfl að baki 

spilamennsku hans.1 Liszt var þó meira til lista lagt en að heilla áheyrendur með 

spilamennsku sinni. Hann var eitt merkasta tónskáld 19. aldar, kennari, heimspekingur, 

hljómsveitarstjóri og prestur á efri árum. Lifibrauð hans meirihluta ævinnar var kennsla og 

margir af nemendum hans urðu heimsfrægir píanistar.2     

  Þrátt fyrir þessar miklu vinsældir, sneri Liszt að mestu baki við tónleikaferli sínum með 

nokkurs konar lokatónleikum árið 1847. Hann settist að í Weimar í Þýskalandi, gerðist 

tónlistarstjóri kirkjunnar þar og einbeitti sér að tónsmíðum ásamt því að kynna sér og 

rannsaka verk Wagners og Berlioz. Tónlist hans tók þá umtalsverðum breytingum sem  fólust 

í formi og  framvindu verkanna, tilvitnunum í önnur verk, symbólisma og hljómanotkun sem 

braut allar hefðbundnar hljómfræðireglur. Mörg þessara verka, þau sem voru framsæknust,  

voru ekki samin með útgáfu í huga. Svo virðist sem Liszt hafi aðeins verið að semja þau fyrir 

sjálfan sig, til að prófa nýja hluti. Eitt mjög gott dæmi um þessar breytingar er svítan, Annès 

de pèlerinage, Troisiéme anne, eða Þriðja pílagrímsárið.3 James M. Baker er einn þeirra 

tónfræðinga sem telur að Þriðja pílagrímsárið ásamt verkunum Via Crucis og Historische 

Ungarische Bildnisse, hafi alls ekki hlotið næga viðurkenningu sem byltingaverk í verkasafni 

Liszt.4 Ástæðan er líklegast sú að þessi verk eru mjög tormelt í hlustun og höfða ekki til hins 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Derek Watson, Master Musicians: Liszt, Þriðja útgáfa, Oxford University Press, New York, 2000, 
2 Sama rit, bls. 4-6. 
3 David Butler Cannata, ,,Perception and Apperception in Liszt‘s late Piano Musicʼʼ, í The Journal of 
Musicology, vol. 15, no. 2, 1997, bls. 178, sótt 15. september 2013, 
http://www.jstor.org/stable/764043, JSTOR. 
4 James Baker, ,,Liszt‘s late piano works: a surveyʼʼ, í The Cambridge Campanion to Liszt, Kenneth 
Hamilton ritstj., Cambridge University Press, New York, 2005, bls. 90. 

almenna hlustanda. Þegar skyggnst er dýpra ofan í verkin og virkilega tekið eftir öllu því sem 

tónskáldið var í raun að koma fyrir á pappírnum, er auðvelt að hrífast með og sökkva sér í 

greiningar á smáatriðum.          

 Í þessari ritgerð er lögð áhersla á tímabilið frá árinu 1848, þegar Liszt settist að í 

Weimar og fram til ársins 1886, þegar hann lést. Það tímaskeið einkenndist af mikilli 

togstreitu í tónlistarheiminum; milli íhaldsseminnar og framsækninnar. Schumann, 

Mendelsohn og Brahms voru meðal þeirra íhaldssömu en Liszt var ásamt Wagner og Berlioz í 

hópi þeirra sem vildu þróa klassíska stílinn, og þá aðallega sónötuformið enn lengra. Í Weimar 

einbeitti Liszt sér ekki einungis að tónsmíðum, heldur einnig að hljómsveitarstjórn.  Hann 

lagði áherslu á að flytja þessa nýju og framsæknu tónlist, aðallega frá Wagner og Berlioz.5 

Gagnrýni sem hann hlaut var að miklu leyti neikvæð, og þá sérstaklega frá íhaldssömu 

tónskáldunum. Það endaði svo á að Liszt flúði Weimar árið 1859 og fluttist til Rómar þar sem 

hann einbeitti sér að samningu trúarlegrar tónlistar.6     

 Markmið þessarar ritgerðar er að rýna í tónsmíðastíl Liszt við lok 19. aldar og útskýra 

hvernig hann birtist í verkum hans. Fyrst verður greint frá aðstæðum í lífi Liszt á þessum 

tíma, síðan gerð grein fyrir eðli tónsmíða hans og að lokum er athyglinni beint að Þriðja 

pílagrímsárinu sem dæmi um tónverk frá þessum árum.  

Síðustu árin í lífi Liszt 

Liszt glímdi alla ævi við þunglyndi, þó mis alvarlegt.  Árið 1876 skrifaði hann til kærrar 

vinkonu sinnar, Baroness Olga von Meyendorf : ,,Ég finn að ég nálgast endalokin og veit að 

ég mun láta undan þegar að þeim kemur- ég þarf ekki lengri tímaʼʼ.7 Löngunin til að semja var 

þó til staðar en honum fannst sköpunargáfa sín lömuð af þunga og sorg og oft einskis verð.8 

Ástæður þessa þunglyndis má meðal annars rekja til dauða tveggja barna hans árið 1859 og 

1862. Liszt missti einnig föður sinn ungur, aðeins 16 ára og hafði það áfall varanleg áhrif á 

hann og varð meðal annars til þess að hann tók alla tíð mjög nærri sér fráföll vina og 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
 
5 Solee Lee Clark, Franz Liszt‘s Pianistic Approach to Franz Schubert‘s Songs: Müllerlieder LW. 
A128, Doktorsritgerð við College of Creative Arts at West Virginia University, Morgantown, 2008, 
bls. 7-9. 
6 Sama rit, bls. 9. 
7	  Þýðing höfundar á: ,,I feel that I am reaching the end and even succumbing-and no longer want an 
extensionʼʼ Alan Walker, Franz Liszt: The final years,Cornell University Press, New York, 1997, bls. 
369.	  
8 Sama rit, bls. 369. 

kunningja. Hann tók jafnvel nærri sér dauða pólitískra leiðtoga, hertoga og tónskálda sem 

hann hafði aldrei hitt í eigin persónu.9 Mikil drykkja var svo eins og olía á eldinn í 

þunglyndinu og höfðu vinir hans miklar áhyggjur af honum. Það var þó ekki bara andleg 

heilsa sem gerði honum erfitt fyrir. Síðustu árin í lífi Liszt voru honum einnig mjög erfið 

líkamlega og gerðu það að verkum að hann átti erfitt með að ljúka við verk sín.10   

 Þrátt fyrir veikindin ferðaðist hann mikið síðustu árin en dvaldi ekki lengi á hverjum 

stað. Frá árunum 1869 til 1886 var hann í rauninni á stöðugu ferðalagi milli Þýskalands, Ítalíu 

og Ungverjalands. Það má sjá ákveðið mynstur í ferðalögum hans þar sem hann dvaldi oftast í 

Weimar á sumrin,  Róm á veturna og fyrsta hluta árs í Ungverjalandi. Miðað við góða 

fjárhagssöðu hans hefði hann getað sest að á einhverjum þessara staða en hann ákvað að eyða 

þess í stað fjármunum í ferðalög. Ástæðan er eflaust sú að hann var vinamargur og eftirsóttur 

af tónskáldum og píanistum sem þráðu félagsskap hans í von um að læra eitthvað af þessum 

mikla meistara.11           

 Það er augljóst á bréfum hans að hann naut þess hvað mest að vera í Villa d‘Este á 

Ítalíu. Hann varði meirihluta ellinnar á þessum fallega stað sem veitti honum mikinn 

innblástur, meðal annars í svítuna Þriðja pílagrímsárið.12 Villa d‘Este virðist hafa verið hans 

griðarstaður til að semja tónlist. Hann sá dvöl sína þar sem frí frá annars þétt skipulagðri 

dagskrá sem ávallt beið hans í Ungverjalandi og Þýskalandi.13 

Eðli tónsmíða síðustu ára   
 

Þróun rómantíska stílsins  

Liszt var þekktur fyrir að nota hugmyndir frá öðrum tónskáldum og sumir segja jafnvel að 

verk hans hafi ekki verið sérstaklega upprunaleg. Hann hafi sem sagt ekki verið nógu 

frumlegur og gefið lítið af sér í tónverkum sínum. Þegar glöggt er að gáð í þeim fjölda verka 

sem hann samdi má þó sjá að hann þróaði allar þessar hugmyndir lengra og gaf þeim nýtt líf 

og tilgang.14 Hann var maður tilrauna og leitaðist sífellt við að gera eitthvað sem ekki hafði 

verið gert áður. Á ferli sínum þróaði hann stöðugt tónsköpun sína hvað varðar laglínur, 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
9 James Baker, ,,Liszt‘s late piano works: a surveyʼʼ, bls. 87. 
10 Sama rit, bls. 87-90.	  
11 Derek Watson, Master Musicians: Liszt,  bls.134-135. 
12 Alan Walker, Franz Liszt: The final years,Bls. 370. 
13 James Baker, ,,Liszt‘s late piano works: a surveyʼʼ, bls. 86. 
14	  Derek Watson, Master Musicians: Liszt, bls. 180-181.	  

hljóma, ryþma og form. Ennfremur var hann frumkvöðull í samningu verka sem gefa 

tilfinningu fyrir spuna hljóðfæraleikarans. Sem dæmi má nefna rapsódíur hans sem voru 

gjarnan í frjálsu og óreglulegu formi og hljómuðu líkt og þær væru leiknar af fingrum fram.15 

Skipting í flokka  

Í grein James M. Baker um píanóverk Liszt frá síðustu árunum er þeim skipt upp í fimm 

flokka: útsetningar á verkum annarra, tónlist dauða og sorgar, sjálfstæð verk, þjóðleg verk, 

trúarleg tónlist og prógrammtónlist. Prógrammtónlist er tónlist sem samin er eftir fyrirmynd 

veraldlegra hugmynda eða lista, svo sem málverks, bókmennta, ljóða eða þjóðsagna. Þessi 

skipting gefur góða sýn yfir sköpunarverk hans frá því hann settist að í Weimar árið 1849 og 

fram til dauðadags. Það kemur ekki á óvart að stærsti flokkurinn eru útsetningar eftir önnur 

tónskáld þar sem Liszt hafði litla trúa á sjálfum sér sem listamanni á þessum tíma. Hann átti 

því auðveldara með að útsetja verk annarra fyrir píanóið. Verkum útsetningaflokksins svipar 

mjög til hárómantíska stílsins sem einkenndi tónsmíðar hans á yngri árum. Áhugaverðasta 

einkenni þessarar flokkaskiptingar er að mjög stór hluti verkanna fellur undir fleiri en einn 

flokk og jafnvel til þeirra allra, ef útsetningaflokkurinn er undanskilinn. Verkin eru oftast í 

mörgum köflum sem allir hafa sérstakt stíleinkenni. Þannig samanstanda verkin af mikilli 

flóru stílbrigða sem mynda andstæður og gífurlega fjölbreytni, sem kemur vel í ljós við 

greiningu.16            

 Liszt var alla tíð maður styttri verka og er þekktastur fyrir þau. Hann samdi ekki mikið 

af stórum verkum fyrir utan Faust sinfóníuna, nokkrar óratóríur og eina sónötu, Píanósónötu í 

h-moll. Stærstu verkin sem hann samdi við lok ævi sinnar, Via Crucis, Historische 

Ungarische Bildnisse og Þriðja pílagrímsárið eru tónverk sem eru alger andhverfa 

mínimalískra verka. Samhengi á milli kafla og endalausar tengingar og tilvitnanir gera þessi 

verk að háleitum sköpunarverkum. Í þessum verkum má finna besta dæmið um þessa miklu 

fjölbreytni stíla sem endurspeglast í flokkaskiptingu Baker.17   

 Einn flokkanna er tónlist dauða og sorgar og eru það verk sem Liszt skilgreinir oft sem 

harmsöngva (e. threnody). Eins og áður segir höfðu dauðsföll kunningja og fjölskyldu Liszt 

mikil áhrif á tónsköpun hans og sorgarverk af ýmsu tagi voru stór hluti af hans allra síðustu 

tónverkum. Flest þessara verka eru samin fyrir píanóið, án útgáfu í huga. Þau eru einhver 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
15	  Sama rit, bls. 180-181.	  
16 Sama rit, bls. 99-119.	  
17 James Baker, ,,Liszt‘s late piano works: Larger formsʼʼ, í The Cambridge Campanion to Liszt, 
Kenneth Hamilton ritstj., Cambridge University Press, New York, 2005, bls. 120. 

furðulegustu sköpunarverk hans og alls ekki aðgengileg fyrir hlustandann. Samhliða þessum 

verkum samdi Liszt síðan verk sem sóttu innblástur í spíritisma og kristna trú. Þessi 

samblanda af verkum er nánast eins og endurspeglun á baráttu hans við sorgina og er Þriðja 

pílagrímsárið gott dæmi um þessa baráttu.18         

    

Guðlegur innblástur   

Notkun Liszt á E-dúr tóntegundinni í Þriðja pílagrímsárinu er áberandi og birtist aðeins á 

sérstökum stöðum. Fyrsti kaflinn, Angelus, er í E-dúr líkt og síðasti kaflinn, Sursum corda, en 

þar heyrist óvenju langur pedaltónn á E-nótunni, sem undirstrikar mikilvægi E-dúrsins.19 

Þessa tóntegund tengja fræðimenn við guðdómleikann í öllum verkum Liszt. Hann notar hana 

aðeins þegar hann semur tónlist sem sækir innblástur í trúna. Svipað og með As-dúr, en þá 

tóntegund notar hann eingöngu þegar ástin er viðfangsefnið.20 Verk þar sem E-dúr er notaður 

af ásetningi eru meðal annars Cantico del sol di Francesco D‘Assisi, Qui seminant in lacrimis, 

óratóríurnar Christus og St. Elizabeth og Faust sinfónían.21      

 Fís-dúr hefur einnig trúarlega tengingu en hann notar Liszt til að túlka himneska alsælu 

eða nirvana, algleymisástand. Dæmi um Fís-dúr notkun í Þriðja pílagrímsárinu er í Les jeux 

d‘eau. Annars notaði Liszt þessa tóntegund mjög sparlega.22 Trúarleg tónlist, messur, 

óratóríur og sálmar voru að mati Liszt hans fullkomnustu verk. Eftir að hafa rannsakað Lassus 

og Palestrina árið 1856 og sérstaklega eftir að hann gerðist prestur var guðlegur innblástur 

honum einna mikilvægastur. Hann sagði til dæmis að Granborgarmessan23 hefði ekki verið 

samin sem tónverk heldur bæn.24 Messuna samdi Liszt fyrir vígsluathöfn basilíkunnar í  

Esztergom, Ungverjalandi. Messan er að mati Paul Merrick, ein af fullkomnustu tónsmíðum 

Liszt og gott dæmi um það hvernig hann útfærði messuformið. Hún er samin fyrir kór, fjóra 

einsöngvara, stóra hljómsveit, hörpu og orgel. Verkið er stórt í sniðum og notast við  nokkurs 

konar leiðistef (þ. leitmotiv) sem unnið er með í öllum köflum, sem er einnig dæmigert fyrir 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
18 James Baker, ,,Liszt‘s late piano works: a surveyʼʼ, bls. 112-114. 
19	  James Baker, ,,Liszt‘s late piano works: Larger formsʼʼ, bls. 144-145. 
20 Paul Merrick, Revolution and Religion in the Music of Liszt, Cambridge University Press,New York, 
1987, bls. 298. 
21 Sama rit, bls. 243 og 298. 
22 Alan Walker, Franz Liszt: The final years, bls. 43. 
23 Þýðing Jóhanns Gunnars Ólafssonar á Graner mass: Harsany Zsolt, Franz Liszt: örlög hans og ástir, 
Jóhann Gunnar Ólafsson þýddi, Bókaútgáfan Óðinn, Reykjavík, 1946, bls. 179. 
24 Paul Merrick, Revolution and Religion in the Music of Liszt, bls. 272.  

sinfónísku ljóðin hans.25         

 Kaþólsk kirkjutónlist átti undir högg að sækja á þessum tíma og það var von Liszt að 

hann myndi bylta þessari þróun og verða sjálfur leiðandi á þessum vettvangi. Það litla af 

kaþólskri tónlist sem samið var á þessum tíma þótti Liszt viðvaningslegt og vanta listræn 

viðmið sem finna mátti í veraldlegum verkum þessa tíma. Þannig innleiddi hann sinn 

framsækna tónlistarstíl  inn í kirkjutónlistina.26 

Engin tóntegund  

Af þeim um það bil 300 tónverkum sem Liszt samdi, eru 84 án fastra formerkja. Útgefendur 

og fræðimenn veittu þessu ekki athygli lengi vel en nú er talið að hugsunin á bakvið þessa 

fjarveru formerkja sé ávallt djúpstæð. Í meirihluta verkanna tengist umfjöllunarefnið að 

einhverju leyti dauðanum. Þegar verk Liszt hafa verið gefin út í seinni tíð er föstum 

formerkjum hinsvegar bætt við, þá aðallega til að auðvelda lestur og skilning á verkinu. 

Augljóst er þó að hann hafði þessi verk tóntegundarlaus af sérstakri ástæðu. Í Harmonies 

poetiques et religieuses frá árinu 1835 gerði Liszt þetta í fyrsta skipti. Verkið er þó ekki 

aðeins án tóntegundar, heldur einnig taktboða. Liszt var þar með fyrsti maðurinn til að 

fjarlægja vísvitandi þessar tvær táknmyndir nótnaskriftarinnar. Til að leggja enn meiri áherslu 

á að tóntegundin væri fjarverandi skrifaði Liszt orðin sans ton í upphafi verksins.   

  Þessi hugmynd, eins framandi og hún var á þessum tíma, var í rauninni ógjörningur. 

Þó að föst formerki hafi vantað, var alltaf grunnur fyrir ákveðinni tóntegund. 

Tóntegundaskipti voru e.t.v. mjög ör og lausnir hljóma ófullnægjandi en fræðilega er ekki 

hægt að kalla þessi verk tóntegundarlaus.27 Meiningin með fjarveru formerkjanna er mörgum 

hulin ráðgáta. Paul Merrick hefur rannsakað sans ton verkin og rekur sig sífellt á skort á 

prógrammnótum. Wagner hvatti Liszt til að skrifa meira um verk sín en hann virðist ekki hafa 

verið hrifinn af því. Í sans ton verkunum  þar sem prógrammnótur eru til staðar, það er að 

segja einhverjar upplýsingar um innblástur verksins, er dauðinn, í einhverri mynd, ávallt 

umfjöllunarefnið.28 Þessi gjörningur var þá líklegast heimspekilegur. Fjarvera formerkjanna 

var í huga Liszt nokkurs konar tóm eða eilífðarnón og vísar þannig í dauðann, eilífðina. Þetta 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
25 Paul Merrick, Revolution and Religion in the Music of Liszt,  bls. 111-112. 
26 Leon Plantinga, Romantic Music: A History of Musical Style in Nineteenth-Century Europe, W.W. 
Norton & company, New York, 1984, bls. 408-411. 
27 Paul Merrick, ,,Liszt´s sans ton Key Signatureʼʼ, í Studia Musicologica Academiae Scientiarum 
Hungaricae, vol. 45, no. 3/4, 2004, bls. 282-287, sótt 2. september 2013, 
http://www.jstor.org/stable/25164443, JSTOR. 
28 Paul Merrick, ,,Liszt´s sans ton Key Signatureʼʼ, bls. 298-300. 

á við um verk eins og Via crucis, Dante sinfóníuna, La lugubre gondole, Píanókonsert númer 

2 og um fimm kafla af sjö í Þriðja pílagrímsárinu.29 

Beygðar endurtekningar  

Eitt af því sem Liszt gekk enn lengra með heldur en forverar sínir, var að varíera stef á milli 

tóntegunda. Notkun sama stefs í mismunandi tóntegundum hafði þekkst allt frá 

barrokktímabilinu og var sérstaklega notuð í sónötuforminu. Liszt tók þessa hugmynd og 

þróaði hana enn lengra. Allen Forte kallar þessa iðju beygða endurtekningu (e. inflected 

repetition) og felst hún í því að heil verk eða stór hluti af verkum, byggja aðeins á einu eða 

örfáum stefjum. Stefin eru svo varíeruð aðeins með því að setja þau fram í mismunandi 

tóntegundum. Í mörgum af síðari verkum Liszt vinnur hann með eitt stef og endurtekur það 

sífellt í næstu tóntegund sem er hálftóni ofar en sú fyrri. Þess háttar litun á stefjaefni er fyrir 

mörgum ómerkileg og óspennandi. En tónlistarmenn og Liszt sjálfur, heyrðu hverja tóntegund 

fyrir sig á mismunandi hátt. Þannig getur stef í C-dúr orðið af allt öðrum heimi ef það er 

spilað nákvæmlega eins í Fís-dúr. Dæmi um þetta má sjá aðallega í síðustu verkum Liszt og 

þar á meðal í De Profundis, Marche Funébre úr Þriðja pílagrímsárinu og H-moll sónötunni.30  

 

Années de Pélerinage-Pílagrímsárin 

Liszt samdi þrjár svítur með þessum titli. Á íslensku væri hægt að kalla þær Fyrsta 

pílagrímsárið, Annað pílagrímsárið og Þriðja pílagrímsárið. Fyrsta pílagrímsárið, sem ber 

undirtitilinn Sviss, var samið á árunum 1835-1838 og kom út árið 1855. Annað árið kom svo 

út þremur árum síðar, 1858.31 Svítur  I og II ná hæstu hæðum í síð-rómantík og eru að margra 

mati með bestu píanóverkum rómantíska stílsins. Verkin eru leitandi, full af ungri orku og 

ævintýraleg, og endurspegla þannig æsku tónskáldsins. Þessi verk voru vinsæl tónleikaverk og 

maður getur ímyndað sér að Liszt hafi samið þau með sviðslistamanninn, sjálfan sig í huga. 

Hins vegar er Þriðja árið, sem hann samdi um það bil tuttugu árum síðar alger andstæða 

forvera sinna. Nú leitar hann inná við og semur verkin, ef svo má segja, meira fyrir sjálfan sig. 

Svíturnar þrjár eru þannig fullkomið dæmi um það hvernig Liszt þroskaðist sem listamaður og 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
29 Sama rit, bls. 290-297. 
30 Ramon Satyendra, ,,Conceptualising Expressive Chromaticism in Liszt‘s Musicʼʼ, í Music analysis, 
vol. 16, no. 2, júlí 1997, bls. 223-227, sótt 20. október 2013,     
http://www.jstor.org/stable/854466, JSTOR. 
31 Liszt, Franz, Annes de Pelerinage: troisieme Annee, G. Henle Verlag, München, 1980, formáli. 

manneskja yfir ævina. Hver og ein endurspeglar tónsmíðaaðferðir og stíl síns tíma en sýna 

einnig ólíkar hliðar á manninum sjálfum frá æskuárum til dauðadags. 

 

Þriðja pílagrímsárið 

Svítan var fyrst gefin út árið 1883 en suma kaflana samdi Liszt löngu fyrir þann tíma. Elsti 

kaflinn er talinn vera Angelus, frá árinu 1876. Svo virðist sem Liszt hafi haft verkið á 

prjónunum frá árinu 1866 og svo gripið aftur í það 1880. Þetta gefur til kynna að á bak við 

svítuna séu miklar pælingar og endurskrifanir svo að kaflar Þriðja pílagrímsársins gætu tengst 

á þann hátt sem þeir gera. Aux Cyprés de la villa d‘Este 1 og 2  samdi hann árið 1877 ásamt 

Les jeux d‘eau og Sursum corda. Fyrri hluti Marche funébre er frá árinu 1867 en seinni 

hlutann kláraði hann árið 1882.  En þá var útgáfa svítunnar í vændum og gera má ráð fyrir því 

að hann hafi einnig gert töluverðar breytingar á öðrum köflum svítunnar. Loks kom Sunt 

lacrymae rerum frá árinu 1872.32         

 Þriðja pílagrímsárinu hefur oft verið líkt við verkið Historische Ungarische Bildnisse, 

verkabálk sem skiptist í tólf kafla.33 Verkin tvö eiga það sameiginlegt að vera sérkennileg 

blanda af veraldlegum verkum annars vegar, og trúarlegum verkum hins vegar.  

Uppbygging svítunnar 

1. Angelus! Prière aux anges gardiens (1877)  

2. Aux Cyprès de la Villa d‘Este (1877) 

3. Aux Cyprès de la Villa d‘Este (1877) 

4. Les jeaux d‘eaux  à la Villa d‘Este (1877) 

5. Sunt lacrymae rerum: en mode hongrois (1872) 

6. Marche funèbre (1867) 

7. Sursum corda (1877) 

Eins og fram hefur komið var Liszt ekki mikið fyrir að gefa upp ferli og tilurð tónsmíða sinna. 

Þriðja pílagrímsárið er engin undantekning þó að finna megi stöku upplýsingar í bréfum og 

þá aðallega um tengsl milli kafla.  Svítan tekur um 45-50 mínútur í flutningi og er sjaldan flutt 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
32 David Butler Cannata, ,,Perception and Apperception in Liszt‘s late Piano Musicʼʼ, bls. 190-195. 
33 Derek Watson, Master Musicians: Liszt, bls. 150.	  

í heild sinni. Margir af fremstu Liszt-píanistum heims hafa þó hljóðritað hana en það verður 

að teljast mjög erfitt fyrir hinn almenna hlustanda að hlusta á hana alla í einu þar sem hún er 

melankólísk, þung og hæg.34 Umfjöllun um kafla svítunnar hér á eftir er byggð á greiningu 

James M. Baker úr greininni Liszt‘s late piano works: larger forms.35 

Bogaform, greining á verkinu í heild  

Þriðja pílagrímsárið er fullt af skírskotunum úr mörgum áttum, líkt og í mörgum öðrum 

verkum Liszt. Þessar tilvitnanir eru melódískar, hljómrænar, tengdar tjáningu eða jafnvel 

hreinlega ritaðar með orðum. Skoða þarf tengingar á milli kafla út frá mörgum sjónarhornum, 

tóntegundalegum sem og andlegum. Augljósasta sambandið er á milli fyrsta kafla og þess 

síðasta, Angelus og Sursum corda sem báðir eru í E-dúr, trúarlegu tóntegundinni. Angelus og 

Sursum corda eru líka einu kaflarnir sem Liszt gaf  föst formerki, öll verkin á milli þeirra eru 

sans ton verk. Miðpunktur svítunnar, Jeux d´eau, birtist svo í Fís-dúr, algleymistóntegundinni, 

skrefi fyrir ofan E-dúrinn. Það má því segja að svítan sé römmuð inn í nokkurs konar 

tóntegundalegum öxli.36 Sitt hvorum megin við Jeux d´eau eru svo tveir harmsöngvar og 

þannig myndast sérstakt mynstur út frá stíl kaflanna.37 Staðsetning Jeux d‘eau inn á milli 

þessara þungu og harmrænu kafla, sem geta orðið yfirþyrmandi, virkar á hlustandann sem 

kærkomin frelsun eða uppljómun og skilur við hann í himneskum transi.38   

  Tónbilatengsl milli kafla eru áberandi þegar svítan er skoðuð í heild og þessi tengsl 

mynda að minnsta kosti þrjú mismunandi bogaform, sem sjást á sýnimynd hér að neðan. 

Fyrsta bogaformið virkar þannig að lítil þríund er á milli Aux cyprés 1 og 2, sem og á milli 

Sunt lacrymae rerum og Marche funébre. Í bogaformum 2 og 3 er sýnt fram á speglaformið. 

Bogaform 2 virkar þannig að Aux cyprés verkin, hvort um sig, tengjast Sunt lacrymae rerum 

og Marche funébre út frá stórri tvíund. Þannig er form 3 byggt á því að ef horft er á verkið 

sem samhverfu út frá Jeux d´eau eru tónbilin sem umlykja það samstíga. Til að átta sig betur á 

þessu er gott að ímynda sér hljómborð píanósins og sjá hvernig þessar tóntegundir (nótur) 

raðast saman.39  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
34 James Baker, ,,Liszt‘s late piano works: Larger formsʼʼ, bls. 147. 
35	  Baker, James, ..Liszt‘s late piano works: Larger formsʼʼ, í The Cambridge Campanion to Liszt, 
Kenneth Hamilton ritstj., Cambridge University Press, New York, 2005, bls. 120-151.  
36 David Butler Cannata, ,,Perception and Apperception in Liszt‘s late Piano Musicʼʼ , bls. 195-200. 
37 James Baker, ,,Liszt‘s late piano works: Larger formsʼʼ, bls. 136. 
38 Sama rit, bls. 137. 
39 David Butler Cannata, ,,Perception and Apperception in Liszt‘s late Piano Musicʼʼ, bls. 191-194. 

40 

 

Angelus  

Fyrsti kaflinn, Angelus, setur tóninn líkt og um stóra spurningu sé að ræða. Tónar og 

hljómastöður hanga nánast í lausu lofti og tilfinning fyrir festu eða grunni í tónlistinni er ekki 

til staðar. Kaflinn hefst á forspili þar sem Liszt var að túlka hljóm kirkjuklukkna og myndar 

þannig impressjónískt andrúmsloft. Svo hefst mjög einfalt stef sem minnir helst á laglínu 

sálms. Stefið er rólegt en óvenjulegir hljómar í vintstri hendinni skapa ólgu sem varir þó aldrei 

í langan tíma. Hér er mjög gott dæmi um það hvernig Liszt notar díatónískt stef óbreytt en 

lætur það hljóma mjög framandi og óvenjulegt hljómfræðilega, með því að setja til dæmis 

Dís-dúr og Gís-dúr hljóm sem undirleik fyrir E-dúr laglínu.41    

 Angelus er í umsömdu sónötuformi sem inniheldur forspil, eftirspil og tvö stef sem 

unnið er með allt verkið. Liszt tileinkaði þremur dótturdætrum sínum, dætrum Cosimu og 

Richards Wagner, þennan fyrsta kafla svítunnar. Í fyrstu útgáfu verksins birtist mynd af þeim 

sem englum spilandi á hljóðfæri.42 Þegar Richard Wagner lést árið 1883, samdi Liszt mörg 

sorgarverk honum til heiðurs og meðal annars lítið píanóverk, R.W. Venezia. Það verk byggir 

að miklu leyti á Angelus og er í raun einungis melankólísk útgáfa af sálmastefi kaflans.43 

Segja má að hér sé um visst leiðistef að ræða, það sama og Richard Wagner notaði í óperum 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
40	  Mynd teiknuð af höfundi eftir grein David Butler Cannata, ,,Perception and Apperception in Liszt‘s 
late Piano Music‘‘. 
41 James Baker, ,,Liszt‘s late piano works: Larger formsʼʼ, bls. 136. 
42 Sama rit ,bls. 136-137. 
43 Derek Watson, Master Musicians: Liszt, bls. 156-167.	  

Bogaform í Þriðja pílagrímsárinu 

1 2 3 



14 
	  

sínum. Í tilfelli Liszt eru stefin notuð í ólíkum sjálfstæðum verkum til að tákna ákveðna 

minningu eða persónu. 

Aux cyprés de la Villa d‘Este 1  

Aux cyprés de la Villa d‘Este eða Við grenitrén í Villa d‘Este hefst á forspili í bassa sem 

endurtekur rísandi minnkaða ferund frá fís. Hér hefur útgefandinn sett inn tvö b sem föst 

formerki en fyrstu tuttugu taktarnir gefa okkur þó nánast enga hugmynd um tóntegund eða 

stefnu. Það er ekki fyrr en í takti 33 sem við finnum fyrir g-moll tóntegundinni. Kaflinn á 

margt sameiginlegt með formi Angelus. Hann hefst á forspili sem leiðir inn í umsamið 

sónötuform. Hér er einnig um tvö meginstef að ræða sem er unnið með allt verkið, að 

undanskildum nokkurs konar coda í takti 147.  Verkið endar á G-dúr hljómi sem nær þó engan 

vegin að skilja hlustandann eftir í dúr-ástandi. Hljómræn framvinda kaflans, sem minnir helst 

á ómstríðan örlagamars, er svo sterk að þessi G-dúr hljómur virkar á hlustandann sem 

svartsýnisendir. Vitnanir í önnur verk eru margar, bæði eigin og annara. Litla tvíundin sem 

skilur að hljómana í upphafi verksins svipar til hljómaframvindu fyrsta stefs Angelus. 

Niðurlag (í. coda) kaflans er svo augljóslega innblásið af Noktúrnu númer 3, op. 37  eftir 

Chopin, einnig í G-dúr. Liszt gaf báðum Aux cyprés de la Villa d‘Este verkunum undirtitilinn 

harmsöngur og lýsti þeim sjálfur sem algerlega óhuggandi og myrkum harmljóðum.44 

Aux cyprés de la Villa d‘Este 2  

Aux cyprés 2 hefst á tilvitnun í Tristan-mótífið sem Wagner notaði í óperu sinni, Tristan og 

Ísold. Stefið hafði mikla þýðingur fyrir Liszt þar sem hann hafði notað það áður í verki, 

tileinkuðu Marie d‘Agoult, sönglaginu Die Lorelei (1841), fyrrverandi ástkonu sinni og 

barnsmóður. Stefið táknar allar þær kvalir sem fylgja ástinni og samböndum sem dæmd eru til 

ógæfu. Um miðbik verksins ber þó við öðrum blæ, hetjulegum og mikilfenglegum. 

Innblásturinn sótti Liszt til listaverks eftir Michaelangelo, styttu fyrir framan grafhús Lorenzo 

de‘Medici. Því takast á þessar tvær andstæður, dauðadæmd ást og hetjuleg lúðraköll á milli 

grenitrjánna í Villa d‘Este.45 Verkið er mjög myndrænt og í dolente kaflanum má nánast heyra 

vindinn þjóta í trjánum undir ómi Tristan-stefsins. Verkið endar á enn einni tilvitnuninni í 

Angelus, fyrsta kaflann þar sem laglína síðustu fjögurra takta Angelus er spegluð. Þannig 

rammar Liszt inn þessa þrjá fyrstu kafla, líkt og hann gerir í bogaformi svítunnar.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
44 James Baker, ,,Liszt‘s late piano works: Larger formsʼʼ, bls. 138. 
45 Sama rit, bls. 139.	  

Les jeux d‘eau á la Villa d‘Este  

Vinsælasti og áheyrendavænasti kafli þessarar svítu er vafalaust Les jeaux d‘eaux en hann 

svipar mest til fyrstu „tveggja áranna” hvað varðar virtuósisma og bravúra. Les jeux d‘eau á la 

Villa d‘Este, eða Leikur vatnsins í Villa d‘Este, er svo andstæður öllum hinum köflum 

svítunnar að erfitt er að trúa því að Liszt hafi samið hann á svipuðum tíma. Hér er eins og 

tónskáldið yngist um fimmtíu ár og opni fyrir allt aðrar tilfinningar en í hinum verkunum. 

Verkið hefst á nokkurs konar forspili í Fís-dúr þar sem níundarhljóma-arpeggíur fara sífellt 

ofar upp hljómborðið þar til hápunkti er náð. Verkið er fullt af slíkum hápunktum þar sem 

spenna magnast líkt og um gosbrunn sé að ræða og svo losnar spennan þegar vatninu rignir 

rólega niður aftur.46 Jeux d‘eau er hægt að líta á sem trúarlega tónsmíð, frá fyrstu nótu, til 

þeirrar síðustu. Í miðju verkinu (og þar af leiðandi í miðju Þriðja pílagrímsársins) setur Liszt 

trúarlega tilvitnun úr Jóhannesarguðspjallinu: ,,En hvern sem drekkur af vatninu, er ég gef 

honum, mun aldrei þyrsta að eilífu. Því vatnið, sem ég gef honum, verður í honum að lind, 

sem streymir fram til eilífs lífsʼʼ.47 Margir vilja meina að þessi kafli sé fyrsta impressjóníska 

tónsköpunin, en bæði Debussy og Ravel notuðu verkið sem fyrirmynd að sínum vatnaverkum,  

Reflets dans l‘eau og Jeux d‘eau.48 

Sunt lacrymae rerum: en mode hongrois   

Umfjöllunarefni þessa kafla er ósigur Ungverjalands og sjálfstæðismissir þess árið 1848. 

Titillinn er fenginn úr Eneasarkviðu Virgils, þegar Eneas áttar sig á falli Trójuborgar. Að bera 

þessa tvo ósigra saman á þennan hátt ýtir mjög undir dramatíkina í verkinu og sýnir hversu 

mikil áhrif atburðurinn hafði á Liszt. Verkið er tileinkað Hans von Bulow, fyrrverandi 

tengdasyni Liszt og vilja margir meina að með verkinu hafi hann viljað tjá Bulow samúð sína 

vegna þess að dóttir hans fór frá honum fyrir Richard Wagner.49  

Sursum corda  

Liszt sagði sjálfur að þessi kafli innihéldi svarið við Angelus.50 Sursum corda eða Lyftið upp 

hjörtum yðar er óvenjulegt fyrir heiltónahljóma og langan pedaltón á E-nótunni. Pedaltónninn 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
46 Derek Watson, Master Musicians: Liszt, bls. 252. 
47 Þýðing Biblíunnar á: ,,Sed aqua quam ego dabo, fiet in eo fons aquae salientis in vitam aeternam‘‘ 
úr Franz Liszt, Annes de Pelerinage: troisieme Annee, G. Henle Verlag, Munchen, 1980, bls. 29. 
Biblían. Heilög ritning. Gamla testamentið og nýja testamentið. 1981. Hið íslenska Biblíufélag, 
Reykjavík, Jóhannesarguðspjall, bls. 1106. 
48	  James Baker, ,,Liszt‘s late piano works: Larger formsʼʼ, bls. 141-142.	  
49	  James Baker, ,,Liszt‘s late piano works: Larger formsʼʼ, bls. 142.	  
50 James Baker, ,,Liszt‘s late piano works: Larger formsʼʼ, bls. 147. 

er áberandi alveg frá níunda takti og út allt verkið. Oft myndast miklar ómstríður við hann 

eins og til dæmis í takti 55 þegar es-moll og As-dúr hljómar eru settir ofan á.51 Þessi 

tilhneiging er algeng í allra síðustu verkum Liszt, þar sem hann er óhræddur við að setja 

saman stef sem tengjast á engan hátt hljómfræðilega séð.52 Það sem tengir Angelus og þennan 

kafla enn betur saman eru lausnir hljómanna. Eins og hefur komið fram, þá er lítil sem engin 

lokun í Angelus og E-dúr heimahljómurinn heyrist sjaldan í grunnstöðu, sem sagt lítil 

jarðtenging. Í Sursum corda fæst loks svarið þar sem nótan E er fest rækilega í sessi og virkar 

eins og nokkurs konar hreinsun.       

 Síðustu tólf taktar Sursum Corda gefa stöðugan endi þar sem V sæti án sjöundar er 

hamrað til skiptis við E-dúr hljóm þar sem tónskáldið merkir inn fff grandioso. Fleiri 

hreinsanir eiga sér stað í þessum kafla. Fyrsta stefið er í raun aðeins díatónískari og bjartsýnni 

útgáfa af harmstefi fyrsta Cyprés verksins. Stefið er þó varíerað í Sursum Corda og birtist í 

mörgum tóntegundum. F-dúr tóntegundin er ein af þeim en hana tengdi Liszt oft við hið illa. 

F-dúrinn leysist svo skyndilega upp á Fís-dúr. Baker heldur því fram að hér sé um að ræða 

nokkurs konar tóntegundalegan symbólisma þar sem dauðinn ber að dyrum og endar í 

algleymi og tengingu mannsins við guð almáttugan.      

 Stefið getur þannig táknað sálina þar sem hún lendir í erfiðleikum lífsins en uppsker svo 

umbun erfiðis síns í tengingu við guðdóminn, sem á sér stað í umfangsmiklum endi verksins. 

Þessi lokakafli svítunnar, og í rauninni lokakafli allra Pílagrímsáranna, endar þar af leiðandi á 

dauðanum sjálfum sem er í þessum magnþrungna kafla tekinn í sátt.53 

 

 

 

 

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
51 Sama rit, bls. 144-146. 
52 David Butler Cannata, ,,Perception and Apperception in Liszt‘s late Piano Musicʼʼ, bls.  179.	  
53 James Baker, ,,Liszt‘s late piano works: Larger formsʼʼ, bls. 144-146. 

Niðurstaða 

Við lok 19. aldar þegar fræðimenn fóru virkilega að skoða verk eins og Þriðja pílagrímsárið 

varð Franz Liszt ekki aðeins þekktur fyrir að vera Paganini píanósins, heldur fóru menn 

jafnvel að telja hann sem einn af upphafsmönnum  20. aldar tónlistar.54 Eftir að Liszt settist að 

í Weimar árið 1848 urðu stórbrotnar breytingar á tónsmíðastíl hans og eftir það samdi hann öll 

sín framsæknustu verk sem höfðu óumdeilanleg áhrif á tónlistarsöguna.55 Í stóra samhenginu 

lítur út fyrir að Liszt hafi byrjað feril sinn sem konsertpíanisti og samið verk sem sýndu 

ótvírætt fram á færni hans. Þessi verk eru mjög tæknilega krefjandi og krefjast mörg hver 

hreinlega úthalds íþróttamanns. Eftir þennan glæsta feril þegar Liszt sest í helgan stein, 

breytast verkin mikið og má segja að hann semji þau, meira fyrir tónskáldið sjálfan sig, en 

píanóvirtúósann.          

 Munur á milli verka frá þessum tveimur tímabilum í lífi tónskáldsins er umdeildur. 

Verkin frá yngri árunum eru fyrir mörgum of yfirborðskennd og full af sýndarmennsku sem 

jaðrar við hroka. Hins vegar eru verk síðari áranna háleitar listskapanir sem sprottnar eru frá 

dýpstu rótum tilfinninga tónskáldsins. Það verður að teljast merkilegt að verk síðari áranna 

voru flest samin án þess að hafa útgáfu í huga. Áheyrendur og tónlistargagnrýnendur kölluðu 

frekar eftir verkum í ætt við þau frá fyrri hluta ævi hans þar sem íhaldssöm rómantíkin með 

virtúósisma og bravúru var í fyrirrúmi. Niðurstaðan er því sú að ,,skúffuverkinʼʼ hans hafa 

haft hvað mest áhrif á seinni tíma tónskáld og nýjar aðferðir við tónsköpun á 20. öldinni. Þessi 

áhrif má sérstaklega sjá í tóntegundarlausum verkum, stílblöndun og tóntegundarlegum 

symbólisma. 

 

 

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
54 Alan Walker, ,,Revolution and Religion in the Music of Liszt by Paul Merrick 
Review by: Alan Walkerʼʼ í Music & Letters  , vol. 69, no. 2, apríl, 1988, bls. 272-273, sótt 30. október 
2013, http://www.jstor.org/stable/855237.JSTOR. 
55 R. Larry Todd, ,,The "Unwelcome Guest" Regaled: Franz Liszt and the Augmented Triadʼʼ í 19th-
Century Music, vol. 12, No. 2, 1988, bls. 93-94, sótt 1. nóvember 2013, 
http://www.jstor.org/stable/746735, JSTOR. 

